
U  prvoj  zvaničnoj  posjeti
Beogradu,  visoki  predstavnik
akcenat stavio na saradnju sa
Haškim tribunalom i sporazum
o  stabilizaciji  i
pridruživanju
U prvoj zvaničnoj posjeti Beogradu, visoki predstavnik danas
je  imao  odvojene  susrete  sa  predsjednikom  Srbije  Borisom
Tadićem, premijerom Vojislavom Koštunicom i ministrom vanjskih
poslova Vukom Draškovićem.

Tokom  ovih  susreta  visoki  predstavnik  je  naglasio  potrebu
kontinuirane  saradnje  sa  Haškim  tribunalom,  unapređenje
trgovine i ekonomskih veza između dvije zemlje te poboljšanje
regionalne  saradnje  pružanjem  snažne  podrške  Paktu
stabilnosti.

“Sutra ću učestvovati na sastanku Pakta stabilnosti i tom
prilikom ću zagovarati unapređenje regionalne saradnje, kroz
dinamičan  Pakt  stabilnosti,”  rekao  je  visoki  predstavnik.
“Nadam se da će ova regija ubrzati tempo napretka i da će
krenuti odlučnijim koracima ka svojoj konačnoj destinaciji,
Evroatlantskim integracijama.”

Što se tiče saradnje sa Haškim tribunalom visoki predstavnik
je ukazao na odgovornost Republike Srpske, ali je istaknuo da
ne postoji veza između činjenice da Srbija nije ostvarila punu
saradnju sa Haškim tribunalom i napretka BiH u pregovorima o
sporazumu  o  stabilizaciji  i  pridruživanju.  Napredak  obje
zemlje ka Evropskoj uniji će biti ocijenjen na temelju zasluga
svake zemlje pojedinačno, rekao je.

Visoki predstavnik je naglasio kako bi u narednih 100 dana
osnovni  prioritet  trebalo  biti  usvajanje  paketa  zakona
neophodnih za napredak BiH u pregovorima o stabilizaciji i
pridruživanju.

Visoki predstavnik također je ponovio ranije izjave da ne
postoji veza između referenduma u Crnoj Gori, pregovora o
statusu Kosova, te Bosne i Hercegovine. “Za mene su to potpuno
odvojena pitanja. Republiku Srpsku obavezuje Dejtonski mirovni
sporazum, međunarodni obavezujući sporazum kojim je Bosna i
Hercegovina  priznata  kao  suverena  i  nezavisna  država,”
istaknuo je.

Visoki predstavnik imao je i odvojen sastanak sa patrijarhom
Pavlom,  poglavarom  Srpske  pravoslavne  crkve,  na  kojem  je
razgovarano o ulozi vjerskih lidera i vjerskih zajednica u
procesu  pomirenja  i  jačanju  uzajamnog  razumijevanja  među
građanima i zajednicama u regiji.


